
İnsan resurslarının idarə edilməsi

Kadrların idarə edilməsini müasir dövrdə daha çox insan resurslarının idarə edilməsi adlandırırlar. İnsan resurslarının idarə edilməsi müəssisəyə işçilərin cəlb edilməsi, onların effektiv idarə edilməsi və lazım gəldiyi təqdirdə müəyyən işçilərin işdən azad edilməsini əhatə edir. Bir çoxları insan resursları departamentinin yeganə vəzifəsinin müəssisəyə yeni işçilərin cəlb edilməsindən ibarət olduğunu düşünsələr də əslində bu sahə düşünüldüyündən daha geniş anlayışdır. İnsan resursları departamentinin mahiyyətini bir cümlə ilə izah etsək deyə bilərik ki bu sahənin obyekti müəssisənin işçiləri yaxud insan kapitalıdır. Müəssisəyə yeni işçilərin cəlb edilməsi həqiqətən də insan resurslarının idarə edilməsinin ən əhəmiyyətli məsələlərindən biridir. Yeni işçilərin cəlbi müəssisədə mövcud vakant iş yerləri barədə məlumatların müxtəlif mənbələrdə xüsusilə də internetdə dərc edilməsindən və müvafiq vakant iş yerləri barədə namizədlər arasında seçim aparılmasından yəni onlayn müraciətlərə baxılmasından və müsahibələrin həyata keçirilməsindən və nəhayət müəssisənin fəaliyyətini təmin edəcək işçilərin seçilməsindən ibarətdir. Müəssisəyə yeni işçilərin cəlb edilməsi zamanı bir sıra kriteriyaların nəzərə alınmasına ehtiyac var ki, bu kriteriyalar müəssisədə mövcud olan vakansiyalara müraciət etmiş namizədlərin təhsil səviyyəsi, xarici dil və kompyuter bilikləri, iş təcrübəsi və.s amillərdən ibarətdir. İnsan resursları departamenti həmçinin müəssisədə işləyən işçilərin motivasiyası, onlar üçün müvafiq sahələrdə təlimlərin təşkil olunması, işçilərin mükafatlandırılması və mövcud qaydalara riayət etmədikləri təqdirdə cəzalandırılmasından ibarətdir. Təbii ki, insan resursları departamentinin fəaliyyəti müəssisənin daxili imkanlarından asılıdır. İrihəcmli müəssisələrdə işçilərin iş fəaliyyəti prosesində asudə vaxtlarının dəyərləndirilməsi, işçilər üçün ödənişsiz psixoloji və digər sahələrdə konsultasiyanın təşkil olunması, iş yerlərində idman salonlarının və.s yaradılması adi hala çevrilib. İşinin öhdəsindən məharətlə gələn işçilərin mükafatlandırılması və məsuliyyətsiz işçilərin cəzalandırılması da vacib məsələlərdəndir. Təcrübələr göstərir ki, işçilərin işdən razılığı uzunmüddətli dövr ərzində müəssisənin qarşısına qoyduğu məqsədlərə nail olunmasına gətirib çıxarır. Ümumiyyətlə işçilərin işdən məmnuniyyəti təkcə yüksək əmək haqqı ilə kifayətlənmir. İşçilər özlərinə qarşı işlədikləri müəssisə tərəfindən qayğı və diqqət görmək istəyirlər. İşçilərin iş stabilliyinin təmin olunması, işdən azad edildikləri halda bir müddət sığortalanması və iş təcrübəsi çox olan işçilərin pensiya fondlarında iştirakı da işçi məmnuniyyətinin təmin edilməsinə yönəldilmiş mühüm addımlardandır.Əksər müəssisələr mənfəətin maksimallaşdırılması və xərclərin minimallaşdırılması üçün işçilərin sayını azaltmaqda və artıq işçilərin işdən azad edilməsində maraqlıdırlar. Məsələn bir çox müəssisələr marketinq və PR (İctimai əlaqələr) arasında seçim edirlər. Lakin müəssisə üçün yeni işçilərin cəlbi və onların işə öyrəşdirilməsi uzun bir proses olduğundan və müəssisənin fəaliyyətinin ləngiməsi və boşdayanmalara gətirib çıxardığından müəssisələr işçilərin yeniləri ilə əvəz edilməsində maraqlı deyillər. Lakin müəssisə fəaliyyət dairəsini kiçiltdiyi halda yaxud müəssisə maliyyə çətinlikləri ilə üzləşdiyi halda xərclərin azaldılması məqsədilə işçilərin ixtisar edilməsi zərurəti yaranır. Bu da insan resursları departamentinin vəzifələrindən biridir.
